
కాశీమజిలీకథలు - రెండవభాగము







దీసికొనిపోయెదను. అయ్యుద్యానసౌధమునకు రెండుద్వారములు గలవు. రెండవదారిం బోయిన నెవ్వరును జూడరని బ్రతిమాలుచు బలికినది.

అతం డెట్టకేల కిష్టములేక సమ్మతించువానివలె నభినయించుచు గానిమ్ము ఈమారుగాక మరల రమ్మనినచో రానుసుమీ! అని పలుకుచు నచ్చటి కెప్పుడు పోవలయునని అడిగెను. అప్పుడది మన మిప్పుడే పోవుదమురండు. ఆ చిన్నదానికన్న ముందుగా బోయి అందులోనుందుము. పిమ్మట నాసుందరి రాగలదని పలుకుచు నతండొడంబడిన వెనుక రహస్యముగా దనవెనుక నతనిం దీసికొనిపోయి యాయుద్యానవనంబునంగల మేడలో బ్రవేశపెట్టినది ఆపట్టణములో రాజుగారికి గ్రీడావనము లనేకము లున్నవి. వానిలో నది మిక్కిలి చిన్నదియు మారుమూల నుండినదియు నగుటచే నందు దరుచు రక్షకపురుషులుండరు. ఎప్పుడేని రాజపుత్రిక విహరింప దానిలోనికి వచ్చుచుండును. అదృష్టదీపు డట్టి మేడలో బ్రవేశించి అందలివిశేషము లన్నియుం జూచుచు జతురికతో మీరాజకుమార్తె యెప్పుడు వచ్చునని అడిగెను.

అదియు మదవతిమదనా! మీరీసదనంబునం గూర్చుండుడు. నేనుబోయి యామదవతిని వేగమ తీసికొనివచ్చెద మన మిచ్చటికి వచ్చినట్లు తెలియకయే అక్కలికి జాగుచేసినట్లు తలంచెను అంతదనుక మీరీ చిత్రఫలకముల తారతమ్యం బరయుచుండు డని పలికి యా ప్రతిమ నిచ్చి అచ్చటనుండి కదిలి గుప్తముగా రాజకుమార్తె మేడమీదికి బోయినది. ఇంతలో నా రాజకుమారు డా కాంతిమతి చిత్రఫలకమును జూచుచు దాని సోయగంబంతయు నాపాదమస్తపర్యంతము వర్ణించి యచ్చెరువందుచు శిరఃకంపము జేయుచు ముద్దుబెట్టుకొనుచు గ్రమక్రమంబున మన్మథావస్థకులోనై మరుడు విరితూపుల దన హృదయము జురుకుచురుకున నాటింప నేమియుం దోచక యారాచపట్టి రాక నిరీక్షించుచు గడియ యుగముగా నెంచుచు దన మోహవిభ్రాంతి దెలిసికొనియు జిత్తమాపలేక తత్తరమందు చుండెను.

అంతలో నుత్తమాశ్వంబుల బూన్చిన శకటంబుమీద నప్పైదలిం దీసికొనివచ్చి అచ్చతురిక మెల్లన రెండవ ద్వారంబున లోపలకు బోయినది. ఆ బండి చప్పుడు వినినతోడనే రాజకుమారుని హృదయము బెదరుతో గూడిన ముదమును జెందుచుండ స్వాతిభావలక్షణము లన్నియు మేనంబొడగట్టినవి. ఆ సమయమున జతురిక కాంతిమతిని వెంటబెట్టుకొని యామేడపై కెక్కినది. అతండట్టితరి నేమియుం దోచక పీఠమునం గూర్చుండి విలాసముగా నెడమకాలు గదుపుచు నచ్చట నున్న వింతలు చూచువానివలె దృష్టి ప్రసారములు నలుమూలలకు నెరయజేయుచుండెను. అక్కాంతిమతియు నల్లంతదవ్వున నాతని జూచి లజ్జావశంబున దలవాల్చుచు నచ్చటనే నిలువంబడగా నప్పుడు చతురిక దాని చేయింబట్టుకొని రమ్ము రమ్ము. నేను జిత్రఫలకములో వ్రాసిన పురుషు డితడే చూడుము. ఇంచుకేని భేదము గనంబడిన నాకియ్యకొనినవిత్త మియ్యవద్దని పలుకుచు నతనియొద్దకు లాగికొని పోయినది.

		 ఈ పేజీలో చివరి మార్పు 11 అక్టోబరు 2021న 15:11కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

